
					Kaca puniki kavalidasi
"Beeh, saja pesan Meina. Ceritanne sedih pesan. Karangan Buya 
Hamka liunan keto, bek ben pitutur adi luhung. Ada buin bukunne 
lenan Di bawah Lindungan Kaabah. Buku pujangga Baline ada I Swasta 
Setahun di Bedahulu, Sukreni Gadis Bali, I Made Widiadi. Ada masih
buku Siti Nurbaya, Salah Asuhan, Buku Silat Ko Ping Ho, komik 
Mahabarata, Ramayana, lan buku-buku karangan pujangga anyar, lan 
angkatan 45."

"Bu, tiang ningalin derika sejaba buku agama Hindu, Budha, masih
ada kitab Injil Ian Buku Tafsir Al Qur'an. Napi Bapak seneng malajahin Agama Kristen, Islam?"

"Apa salahne yen malajahin agama lenan? Bapak mula seneng 
maguru teken ane patut dadiang guru, apang tusing ngaden agaman 
iragane dogen ane paling melaha. Yapin keto iraga patut yakin tetep 
negegang swadarman agaman iragane suang-suang."

"Nah, yen Ibu kenken mangkin ten bingung ngalaksanayang upacara cara Hindu ane beda teken gegaman Ibune ipidan? Niken aluhan, gumantine rikala sembahyang?"

"Beh, yen buat ento takonang Meina, rasanne sing beneh yen 
tiang manding-mandingang abot lan inganne sawireh anake magama 
manut teken kleteg bayunne ane madan iman. Pada ngelah tatacara 
suang-suang. Nanging makejang suksmanne mabakti teken Hyang 
Widi, Allah. Makejang ngelah tatwa, upacara Ian etikanne suang-suang. 
Nah, ene di Bhagawad Githane bab. IV.11. kasurat "Kenken ja caranne manusane tulus bakti kapining Aku, ulian caranne ento masih Aku 
ngisinin pinunasne. Mula liu rurunge ane entasina teken manusane 
nyembah, nganutin Aku, o Partha." Nah salanturne buin di Bab.VII.21. 
kasinahang "Apa ja ujud agamane ane kasungkemin teken manusane, 
Aku ngajinin kapercayaanne ento patuh. Apang pada langgeng tur 

